
Ed. 751. Frumvarp til laga [405. mál]
um breyting á lögum um lax- og silungsveiði, nr. 7625. júní 1970.

Frá landbúnaðarnefnd.

1. gr.
Aftan við 76. gr. laganna komi ný málsgrein er orðist svo:
Ráðherra er á sama hátt heimilt að leyfa innflutning á lifandi gleráli.

2. gr.
Lög þessi öðlast þegar gildi.

Greinargerð.
Landbúnaðarráðherra hefur óskað eftir því við nefndina að hún flytji frumvarp þetta.

Nefndin hefur fallist á að verða við tilmælum ráðherrans en einstakir nefndarmenn hafa
fyrirvara á um afgreiðslu málsins.

Á undanförnum árum hefur áhugi á fiskeldi aukist mjög, bæði hér á landi og erlendis.
Hingað til hefur athygli manna helst beinst að eldi laxfiska, en nú eru menn einnig farnir að
huga að öðrum fisktegundum til eldis, ekki síst þeim sem unnt er að ala í fersku vatni allan
eldisferilinn og eru enn fremur dýr markaðsvara.

Áll er sú tegund sem þá kemur til álita og eru ástæðurnar m.a. þessar:
a. Markaður fyrir ál til manneldis er nú góður í Evrópu, sérstaklega í Hollandi,

Danmörku, Svíþjóð og Vestur- Þýskalandi. Einkum fæst hátt verð fyrir hann á tímabil-
inu frá desember til apríl þegar villtur áll veiðist ekki.

b. Verulegar horfur eru á að hér finnist svæði með nægri og ódýrri hitaorku sem e.t.v.
nýtist ekki betur til annars. Þetta eykur líkurnar á hagkvæmni í álaeldi og er raunar
grundvallaratriði hvað varðar samkeppnisaðstöðu okkar gagnvart öðrum þjóðum.
Enn sem komið er byggist álaeldi á því að veiða villtan glerál til eldis þegar hann gengur

í ferskvatn úr sjó því að ekki hefur enn tekist að brúa á eldisferlinum skeiðið frá frjóvgun
álahrogna til klaks og byrjunar á fóðrun. Enda þótt tekist hafi í tilraunastöð að ná álum í
fullan kynþroska, frjóvga hrognin og klekja þeim út er enn eftir að útbúa fóður sem hentar
hinum örsmáu álalirfum og koma þeim á átið. Talið er að enn kunni að líða mörg ár áður en
álaeldi geti orðið óháð veiði glerála.

Til að ná árangri í eldi gleráls hér á landi þarf að flytja hann tillandsins. En skv. 76. gr.
laga nr. 76/1970, um lax- og silungsveiði, eins og greinin hljóðar nú, er óheimilt að flytja til
landsins lifandi laxfiska eða annan fisk sem lifir í ósöltu vatni (þar með talinn lifandi glerái),
en ráðherra er heimilt að uppfylltum vissum skilyrðum að leyfa innflutning lifandi hrogna
slíkra fiska.

Á vegum fisksjúkdómanefndar hefur verið unnin ítarleg greinargerð um smithættu við
innflutning á glerálum. Þar kemur fram að með ákveðnum aðgerðum megi draga úr líkum á
að smit berist frá glerálum í íslenska laxfiska, enda hefur fisksjúkdómanefnd fyrir sitt leyti
ekki lagst gegn því að gleráll yrði fluttur til landsins í tilraunaskyni, sbr. umsögn
nefndarinnar, dags. 14. apríl 1985, sem birt er sem fylgiskjal með frumvarpi þessu. Í Vest-
mannaeyjum er áhugi á því að gera tilraun með álaeldi og virðist hentugt að byrja þar til að
hægt sé að ganga úr skugga um sjúkdóma áður en áll kemst nær veiðiám. Koma mætti upp
einangrunarstöð fyrir innfluttan glerál í Vestmannaeyjum.

Í 1. gr. þessa frumvarps er gert ráð fyrir þeirri undantekningu á núgildandi ákvæði 76.
gr. að ráðherra geti með sömu skilyrðum og gilda um innflutning á lifandi hrognum þeirra



fisktegunda, sem óheimilt er að flytja til landsins, heimilað innflutning á lifandi gleráii, enda
mæli fisksjúkdómanefnd með slíkum innflutningi og að gleráii, sem fluttur er til landsins,
fylgi heilbrigðisvottorð viðkomandi yfirvalda.

Fylgiskjal.

Umsögn fisksjúkdómanefndar send til landbúnaðarráðuneytisins.
(14. apríl 1985.)

Fisksjúkdómanefnd hefur verið beðin að gefa umsögn um erindi frá Ísáli hf., dagsett 29.
mars 1985, en þar er farið fram á að fá að flytja inn 20-30 kg af gleráli frá Bristol Channel
Fisheries Ltd. í Gloucester en sá áll mun veiddur við Severn-ána.

Í þessu sambandi leyfir fisksjúkdómanefnd sér að vísa til umsagnar nefndarinnar sem
send var hinu háa ráðuneyti 29. mars 1984 varðandi innflutning á álum.

Að athuguðu máli vill fisksjúkdómanefnd fyrir sitt leyti ekki leggjast gegn því að
heimilað verði að flytja inn í tilraunaskyni 20-30 kg af gleráli frá ofangreindu fyrirtæki þegar
lagaákvæði heimila slíkan innflutning. Þessi innflutningur þarf þó að vera háður þeim
skilyrðum sem greind eru í áðurnefndri umsögn 29. mars 1984. Gildir það sérstaklega um
heilbrigðisvottorð, efnislega eins og það sem nú fylgdi erindi Ísáls, sem gefið yrði út af Fish
Disease Laboratory, The Nothe Weymouth Dorset, DT 48 UB, Weymouth.

Sótthreinsa þarf frárennsli sem berst frá þessum glerálum og sjúkdómseftirlit verður að
fela dr. Sigurði Helgasyni og aðstaða öll samþykkt af honum fyrir fram.

Ítrekuð er sú skoðun nefndarinnar að forsenda fyrir þessum innflutningi sé breyting
lagaákvæða um innflutning á vatnafiski.

Páll A. Pálsson.


